
[bookmark: _GoBack]ქალბატონო ეკატერინე,
როგორც თქვენთვის ცნობილია, ჯანმრთელობის მსოფლიო ორგანიზაციის (ჯანმო) მიერ 2020 წელს 9 იანვარს გამოქვეყნდა განცხადება ჩინეთში პნევმონიის შემთხვევებთან დაკავშირებით. 2019 წლის 31 დეკემბერს ჩინეთის ჰუბეის პროვინციის (58 მილიონი მოსახლეობით) დედაქლაქ ვუჰანში (19 მილიონი მოსახლეობით) დაფიქსირებულ უცნობი ეტიოლოგიის პნევმონიის შემთხვევათა კვლევის შედეგად განისაზღვრა, რომ ეპიდაფეთქების გამომწვევი გახდა ახალი კორონავირუსი, რომლის იდენტიფიცირებაც მოხდა პნევმონიით დაავადებულ პაციენტში. 
ვირუსი ვრცელდება ადამიანიდან ადამიანზე, კონტაქტური და წვეთოვანი გზით. ვირუსი გარემოში ვრცელდება ავადმყოფის მიერ ხველის და დაცემინების დროს გამოყოფილი წვეთებით. დამატებით, აღწერილია გამომწვევის გადაცემა არაპირდაპირი გზით - სხვადასხვა კონტამინირებული საყოფაცხოვრებო ნივთების გამოყენებით. ასევე, დაავადების გავრცელება შესაძლებელია ავადმყოფის სხვადასხვა ბიოლოგიურ სეკრეტებთან კონტაქტით.
ჯანმოს რეკომენდაციით, ქვეყნებმა მაქსიმალური ძალისხმევა უნდა მიმართონ ეპიდემიის შეკავებისკენ, რაც მოიცავს დაავადებაზე აქტიურ ზედამხედველობას, მის ადრეულ გამოვლენას, იზოლაციას, შემთხვევის მართვას, კონტაქტების კვლევას, კონტაქტების იზოლაციას და ინფექციის გავრცელების პრევენციას.
ევროპის დაავადებათა პრევენციისა და კონტროლის ცენტრის (ECDC) 2020 წლის 16 მარტის მონაცემებით სულ დაფიქსირებულია 169 387 შემთხვევა, აქედან ჩინეთში დაფიქსირდა 81 020, ჩინეთის გარეთ დაფიქსირებულია 88 367 დადასტურებული შემთხვევა (მ.შ. საქართველოში - 33). სულ დაფიქსირებული სიკვდილის 6 513 შემთხვევა.
მონაცემები აჩვენებს, რომ ჩინეთს გარეთ სიტუაცია მძიმდება, დასენიანება მკვეთრად იმატებს ევროპაში. ამდენად, მიზანშეწონილია, როგორც პრევენციული ზომების გაძლიერება, ვირუსის მეტად გავრცელების თავიდან ასაცილებად, ასევე, აუცილებელია სრული მზადყოფნა ვირუსის პანდემიური ხასიათის შემთხვევაში მატერიალურ-ტექნიკური და ადამიანური რესურსების მობილიზების მხრივ. 
ყოველივე ზემოაღნიშნულის გათვალისწინებით, წარმოგიდგენთ ნორმატიული და ადმინისტრაციულ-სამართლებრივი დოკუმენტების პაკეტს, რომლებშიც გათვალისწინებულია „ახალი კორონავირუსული დაავადების COVID 19-ის პრევენციისა და მართვისთვის გასატარებელი ღონისძიებები, კერძოდ:
I. პრევენციული და ეპიდემიოლოგიური მზადყოფნისათვის საჭირო ღონისძიებების გასატარებლად, აუცილებლად ჩაითვალა საქართველოს მთავრობის 2019 წლის 31 დეკემბრის N674 დადგენილებით დამტკიცებულ „2020 წლის ჯანმრთელობის დაცვის სახელმწიფო პროგრამებს“ დაემატოს „ახალი კორონავირუსული დაავადების COVID 19-ის მართვის“ სახელმწიფო პროგრამა, რომლის დასაფინანსებლად გამოყენებულ იქნება სამინისტროსთვის დამტკიცებული პროგრამული კლასიფიკაციის პროგრამული კოდი - 27 03 03 11.
პროგრამა მოიცავს ორ კომპონენტს :
ა) ახალი კორონავირუსული დაავადების COVID 19-ის მართვისთვის საჭირო საშუალებების შესყიდვის (პროგრამული კოდი 27 03 03 11 01) კომპონენტი ითვალისწინებს ახალი კორონავირუსული დაავადების COVID 19-ის მართვისთვის საჭირო საშუალებების/მომსახურების შესყიდვას „ახალი კორონავირუსის შესაძლო შემოტანისა და გავრცელების აღკვეთის მიზნით გასატარებელი ღონისძიებების შესახებ“ საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის მინისტრის 2020 წლის 24 იანვრის N01-18/ო ბრძანებით შექმნილი საკოორდინაციო კომისიის გადაწყვეტილების შესაბამისად. ამასთან, შესყიდული საქონლის განაწილება/გადაცემა განხორციელდება, „სახელმწიფო ქონების შესახებ“ საქართველოს კანონისა და „აღმასრულებელი ხელისუფლების დაწესებულებების მიერ ერთჯერადი გამოყენების, სწრაფცვეთადი საგნების, ფარმაცევტული და კვების პროდუქტების კერძო და საჯარო სამართლის იურიდიული პირებისათვის ან/და ადმინისტრაციული ორგანოებისათვის მოხმარების მიზნით გადაცემის შესახებ„ საქართველოს მთავრობის 2011 წლის 20 ივლისის N285 დადგენილების შესაბამისად. 
ბ) ახალი კორონავირუსული დაავადების COVID 19-ის მართვისთვის გასატარებელი ღონისძიებების (პროგრამული კოდი 27 03 03 11 02) კომპონენტი მოიცავს როგორც კარანტინის ღონისძიებებს (მ.შ. საკარანტინე სივრცეების სასტუმრო მომსახურება; საკარანტინე სივრცეების სამედიცინო პერსონალით და პირველადი სამედიცინო დანიშნულების საგნებით/მედიკამენტებით უზრუნველყოფა; კარანტინის კოორდინატორის მომსახურება), ასევე, შესაძლო შემთხვევების სამედიცინო მეთვალყურეობას, COVID 19-ის დიაგნოსტიკას და მართვას. საკარანტინე სივრცეების სასტუმრო მომსახურება და სამედიცინო მეთვალყურეობისთვის შერჩეული დაწესებულებებისთვის მომსახურების ანაზღაურება მოხდება ფაქტობრივი ხარჯით, მაგრამ არაუმეტეს თითოეულ ბენეფიციარზე დღიურად 150 ლარისა. მომსახურება მოიცავს განთავსების, კვების, დასუფთავების და ბენეფიციარებზე ზედამხედველობის ხარჯებს. საკარანტინე სივრცეების სამედიცინო პერსონალით და პირველადი სამედიცინო დანიშნულების საგნებით/მედიკამენტებით უზრუნველყოფას და კარანტინის კოორდინატორის მომსახურებას განახორციელებს სსიპ სოციალური მომსახურების სააგენტო. ამასთან, სამედიცინო პერსონალის კოორდინაციას უზრუნველყოფს ააიპ „საქართველოს სამედიცინო ჰოლდინგი“.
ამასთან, როგორც თქვენთვის ცნობილია, COVID-19-ის შესაძლო შემთხვევების გავრცელების პრევენციისათვის საჭირო ღონისძიებების კონტროლის, რეაგირებისა და მზადყოფნის უზრუნველსაყოფად, დროებითი ღონისძიების სახით, ა.წ 2 მარტს განხორციელდა „შპს აკად. ნ. ყიფშიძის სახელობის ცენტრალური საუნივერსიტეტო კლინიკიდან“ მიმდინარე პაციენტების გადაყვანა (მოხდა მისი სრული დაცლა) შესაბამისი მომსახურების მიმწოდებელ სამედიცინო დაწესებულებებში. აღნიშნული კლინიკა მომზადდა, როგორც COVID -19-ის შესაძლო შემთხვევების სამედიცინო მეთვალყურეობისთვის, ასევე კორონავირუსის საეჭვო და/ან დადასტურებული შემთხვევის სამართავად.
ზემოაღნიშნულის გათვალისწინებით, ახალი კორონავირუსის საეჭვო და/ან დადასტურებულ შემთხვევებზე რეაგირების მზადყოფნისათვის, მიზანშეწონილად მიგვაჩნია, კლინიკის გარკვეული საკომპენსაციო თანხით უზრუნველყოფა. კერძოდ, წარმოდგენილი ბოლო 3 თვის მონაცემების ანალიზის საფუძველზე „შპს აკად. ნ. ყიფშიძის სახელობის ცენტრალური საუნივერსიტეტო კლინიკისთვის“ განისაზღვრა თვიური ლიმიტი-786 400 ლარის ოდენობით, რაც მოიცავს დროებით შვებულებაში გაშვებული თანამშრომლების კომპენსაციას, ასევე კლინიკის არაპირდაპირი ხარჯების დაფარვას. 
გარდა ამისა, პროგრამის ფარგლებში გათვალისწინებულია საქართველოს ტერიტორიაზე მყოფი უცხო ქვეყნის იმ მოქალაქეების სამედიცინო მომსახურება, რომლებიც ინფიცირებულნი ან/და საეჭვო არიან ახალ კორონავირუს COVID 19-ით ინფიცირებაზე. აღნიშნული მომსახურების ანაზღაურება მოხდება საქართველოს მთავრობის 2013 წლის 21 თებერვლის N36 დადგენილებით დამტკციებული „საყოველთაო ჯანმრთელობის დაცვის სახელმწიფო პროგრამის“ დანართი N1.7 (ინფექციური დაავადებების მართვა) პირობების შესაბამისად.
II. „საყოველთაო ჯანმრთელობის დაცვის სახელმწიფო პროგრამის“ ფარგლებში მიზანშეწონილად ჩაითვალა, ინფექციური დაავადებების მართვის კომპონენტში (დანართი N1.7) გათვალისწინებულ იქნას ახალი კორონავირუსული დაავადების COVID 19-ის მართვის ხარჯების ანაზღაურება, კერძოდ:
ა) შესაძლო შემთხვევის ამბულატორიული დიაგნოსტიკა (გარდა COVID 19-ის დასადგენი ტესტირებისა, რომელსაც ახორციელებს ცენტრი) ;
ბ) COVID 19-ის დადასტურებული შემთხვევის სტაციონარული მკურნალობა;
გ) COVID 19-ის დაუდასტურებელი შემთხვევის მართვა, რომლებსაც ესაჭიროება სტაციონარული მკურნალობა.
ამასთან, დიაგნოსტიკის კომპონენტის ანაზღაურება მოხდება ფაქტობრივი ხარჯის მიხედვით, მაგრამ არაუმეტეს 150 ლარისა, ხოლო დადასტურებული შემთხვევების ანაზღაურება მოხდება ფაქტობრივი ხარჯის მიხედვით, გარდა კრიტიკული მდგომარეობებისა, რომელიც ანაზღაურდება „საყოველთაო ჯანმრთელობის დაცვის სახელმწიფო პროგრამის“ გადაუდებელი სტაციონარული მომსახურების ინტენსიური და კრიტიკული მდგომარეობების მართვის პირობების შესაბამისად.
რაც შეეხება დაუდასტურებელი შემთხვევებს, რომლებსაც ესაჭირეობა სტაციონარული მკურნალობა, ანაზღაურდება ინფექციური დაავადებების მართვის ფარგლებში განსაზღვრული ტარიფის მიხედვით.
აქვე აღსანიშნავია, რომ ყველა ზემოაღნიშნული მომსახურება (მ.შ. კრიტიკული მდგომარეობების მართვა) ანაზღაურდება სრულად, თანაგადახდის გარეშე.
დამატებით მოგახსენებთ, რომ ახალი კორონავირუსული ინფექციით დაავადებულთათვის სარეზერვო საწოლ-ფონდის გამოთავისუფლების მიზნით, 2 თვიდან 4 თევმდე იზრდება გეგმურ ქირურგიულ მომსახურებაზე მოლოდინის პერიოდი, თუმცა, მოლოდინის პერიოდის ხანგრძლივობა განისაზღვრება სამედიცინო ჩვენებით.
III. „საქართველოში ახალი კორონავირუსის COVID -19-ის შესაძლო შემთხვევების გავრცელების პრევენციისა და საეჭვო და/ან დადასტურებულ შემთხვევებზე რეაგირების მზადყოფნისათვის გასატარებელი ღონისძიებების შესახებ“ საქართველოს მთავრობის განკარგულების პროექტით, პრევენციული და ეპიდემიოლოგიური მზადყოფნისათვის საჭირო ღონისძიებების გასატარებლად განისაზღვრა ის სამედიცინო დაწესებულებები, რომლებიც სრულად იქნებიან მობილიზებული ამ შემთხვევების მართვისათვის. პირველ ეტაპზე ასეთად შერჩეულ იქნა სამი კლინიკა (შპს „აკად. ნიკოლოზ ყიფშიძის სახელობის ცენტრალური საუნივერსიტეტო კლინიკა“; სსიპ „გიორგი აბრამიშვილის სახელობის თავდაცვის სამინისტროს სამხედრო ჰოსპიტალი“; სსიპ „თბილისის სახელმწიფო სამედიცინო უნივერსიტეტის პირველი საუნივერსიტეტო კლინიკა“), საიდანაც განხორციელდება მიმდინარე პაციენტების გადაყვანა (მათი სრული დაცლა) შესაბამისი მომსახურების მიმწოდებელ სამედიცინო დაწესებულებებში. ზოგიერთ მათგანში, საჭიროების შესაბამისად, განხორციელდება საწოლფონდის (მ.შ. რეანიმაციული) გაზრდა. აღნიშნული კლინიკები მომზადდა, როგორც COVID -19-ის შესაძლო შემთხვევების სამედიცინო მეთვალყურეობისთვის, ასევე კორონავირუსის საეჭვო და/ან დადასტურებული შემთხვევის სამართავად.
IV. გარდა ზემოაღნიშნულისა, საქართველოს მთავრობის 2020 წლის 2 მარტის №145 დადგენილებით ცვლილება შევიდა „სამედიცინო საქმიანობის ლიცენზიისა და სტაციონარული დაწესებულების ნებართვის გაცემის წესისა და პირობების შესახებ დებულებების დამტკიცების თაობაზე“ საქართველოს მთავრობის 2010 წლის 17 დეკემბრის №385 დადგენილებაში. ცვლილების მიხედვით ქვეყანაში ეპიდემიოლოგიური მზადყოფნისათვის საჭირო ღონისძიებების (ეპიდემია, პანდემია, ეპიდემიური აფეთქება) კონტროლის, რეაგირებისა და მზადყოფნის უზრუნველსაყოფად, მინისტრის ბრძანებით განსაზღვრული სტაციონარული ნებართვის მქონე დაწესებულება, შესაძლებელია, დროებითი ღონისძიების სახით, ნაწილობრივ ან სრულად გათავისუფლდეს ამ დადგენილებით შესაბამისი საქმიანობისათვის განსაზღვრული მოთხოვნებისაგან, მინისტრის ბრძანებით დადგენილი წესით, პირობებითა და ვადის განმავლობაში. შესაბამისად, წარმოგიდგენთ „საქართველოში ახალი კორონავირუსის (COVID-19) გავრცელების (ეპიდემია, პანდემია, ეპიდემიური აფეთქება) პრევენციისა და მართვის მიზნით შესაბამის დაწესებულებებზე დროებითი საგამონაკლისო ღონისძიებების გატარების თაობაზე“ საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის მინისტრის ბრძანების პროექტს, რომლითაც ინფექციურ დაავადებათა მკურნალობის სანებართვო დანართის ფლობის ვალდებულებისგან თავისუფლდება შემდეგი სამედიცინო დაწესებულებები:
ა) შპს „აკად. ნიკოლოზ ყიფშიძის სახელობის ცენტრალური საუნივერსიტეტო კლინიკა“ (ს/ნ 205165453);
ბ) სსიპ „თბილისის სახელმწიფო სამედიცინო უნივერსიტეტის პირველი საუნივერსიტეტო კლინიკა“.
V. ასევე, მოხსენებით ბარათს თან ახლავს „ახალი კორონავირუსის (COVID -19) გავრცელების შესამცირებლად კონტაქტირებულ პირთა იზოლაციაში (კარანტინი) მოთავსებისა და მათი მომსახურების უზრუნველყოფის მიზნით გასატარებელ ღონისძიებათა შესახებ“ საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის მინისტრის ბრძანების პროექტი.
გთხოვთ, თქვენს გადაწყვეტილებას.
თქვენი თანხმობის შემთხვევაში, გთხოვთ, დაავალოთ შესაბამის სამსახურს უზრუნველყონ ნორმატიული და ადმინისტრაციულ-სამართლებრივი დოკუმენტების პროექტებისთვის შესაბამისი მსვლელობის მიცემა.

პატივისცემით,
